
KIRISH 
 

Hozirgi yangilanayotgan O‘zbekistonda ijtimoiy hayotga yangicha 
munosabatlar va yangicha qarashlar shakllanmoqda. Bu bevosita keng 
miqyosli islohotlar oqimida shakllanayotgan siyosiy ong va siyosiy 
tafakkur orqali yuz berayotgan jiddiy o‘zgarishlar bilan bog‘liq. 
Jamiyatda tub yangilanishlarni amalga oshirish, butunlay yangi siyosiy 
qarashlar va siyosiy rejimni qaror toptirish jarayonlarida siyosiy 
tafakkurning yangi yo‘nalishlari yuzaga keladi. 

Mamlakatimizda siyosiy fanlarni rivojlantirish, ushbu sohadagi 
kadrlarni tayyorlash, ma’muriy islohotlarni o‘z nihoyasiga yetkazishda 
siyosiy fanlarning o‘rnini katta ahamiyatga ega. Hozirgi davrda 
zamonaviy siyosatshunoslik alohida kasblarning yo‘nalishi bo‘lib, undan 
milliy manfaatlarni hisobga olib yondashadigan, yuqori malakali 
mutaxassis bo‘lish talab etilmoqda. 

Siyosatshunos kadrlarni tayyorlash va ularning malakalarini oshirish 
bo‘yicha ishlar O‘zbekiston Respublikasi Prezidenti Sh. Mirziyoyevning 
2019 yil 29 yanvardagi PQ-4139-son “Siyosiy fanlar sohasida kadrlarni 
tayyorlash, fundamental va amaliy tadqiqotlar samaradorligini oshirish 
chora- tadbirlari to‘g‘risida”gi Qaroridan keyin o‘zining yangi 
bosqichini boshladi. 

Mamlakatimizning bir qancha oliy o‘quv yurtlarida siyosatshunoslik 
yo‘nalishida kadrlar tayyorlanadi. Jumladan, 2022-2023 o‘quv yilida 
Jahon iqtisodiyoti va diplomatiya universiteti, O‘zbekiston jurnalistika 
va ommaviy kommunikatsiyalar universiteti, O‘zbekiston Milliy 
universiteteti, Buxoro davlat universtiteti, O‘zbekiston davlat jahon 
tillari universiteti hamda Toshkent davlat transport universitetilarida 
siyosatshunoslik (60310700) bakalavriat yo‘nalishida o‘qishga qabul 
kvotalari ajratildi. 

Jahonda yuz berayotgan global siyosiy o‘zgarishlar, 
mamlakatimizda amalga oshirilayotgan keng qamrovli islohotlar 
bo‘lajak siyosatshunos mutaxassislardan yangi malakaviy talablarni 
o‘zlashtirishni talab etmoqda. 

Siyosatshunoslik demokratik siyosiy-ma’rifiy vazifani bajarish 
jarayonida asosiy gumanistik qadriyatlar, avvalo, har bir shaxsning 
erkinligi va sha’ni, uning tabiiy ajralmas huquqlarini e’tirof etadi. 
Siyosatshunoslik fani fuqaroga tegishli ijtimoiy tuzumni to‘g‘ri 
baholash, uning davlatdagi o‘z o‘rni va rolini, huquq va majburiyatlarini 
anglashda yordam beradi. Natijada fuqaro boshqalarning huquq va 



4 

 

manfaatlarini hurmat qilgan holda o‘z manfaatlarini himoya qila olishga, 
umumiy muammolarni jamoa bilan hal qilishga o‘rganadi. Shuningdek, 
fuqaroda demokratik tartibotga va uni ta’minlovchi davlat va ijtimoiy 
institutlarga nisbatan hurmat tuyg‘usi shakllanadi. 

